
〈之。理不可推從已三歲肌膚玉雪咿啞學語。兄最憐愛應生甫六十日眉目如畫。實為英物。兄辛勤一生賫志没地䧟福垂裕。倘在此兒若乃撫視〉

〈喣育以待其成教之誨之。俾他日嶷嶷有立則某之報兄者庶其在此。嗚呼哀哉。淚有盡而痛無窮言有窮而情不可終。兄其知之耶其不知之耶〉

〈尚饗。許景衡横塘集祭亡兄文嗟我之生。庸陋弗靈俾克有成。惟賢父兄。有列于朝。初膺贈典。兄時欣然曰適我願命書及門。祗奠于廟尚湏涓〉

〈吉。丘壟是告天禍我家。變故靡常雲飛川逝。有志莫償。今我來歸。恭踐言語顧念疇昔涕零如雨葛勝仲丹陽集祭亡兄司成文嗚呼。我辜于天。〉

〈天不我䘮。罰其元昆闔門百口有如水木。㧞本塞源來諗遷陟書墨尚濕。訃音在門。變慶為吊心摧肝裂。哀號呌閽。憶赴臨汝兄出郊寺。教載撫循〉

〈寧知三日從容宴笑永隔九原人琴俱亡風流頓盡。兹尚忍言先公盛德理宜有後烜赫衍繁兄實濟美脩仁行義。所聞必尊靖共厥位。不肯噂〉

〈沓封黨懷諼。帝用嘉之擢紬史諜。瑣闥詞垣詵詵天才付以調護。聽其講論。文陛進對。三接奬詞。玉色康温。謂當大用。而躓中道孰究本元河通道〉

〈得。今啓藁殯歸駕轜軒。追惟宦學我鞠我誨。友愛特敦。坐繫微禄。小殮弗與初䘮弗奔負舋至重。遣辭牢哀乎哀哉。尚享唐仲友說齋〉

〈集代御史祭兄文嗚呼自家百罹手足踣斃伯兄二季禍酷荐臻銜哀未究復䘮仲兄。惟兄之德。孝友且仁承上不懈。撫孤〉

〈孔勤謂宜百年五福是享。中道云亡。天報何爽今歲孟春我有逺行。再拜而别兄甚康寧兄捨我去。我未及歸。良醫滿門。藥石莫施。奔走靡及不見〉

〈兄容。拊棺攀號。庸徹肝胷。日月遄邁奄臨窀穸。靈轜夙駕永遷幽宅。道左祖觴。以伸一訣想兄如存。哀慟隕絶嗚呼。張南軒集祭經幹八兄文嗟〉

〈哉吾兄。生也多屯惟生之艱。宜永厥齡。胡亦嗇之。而止於斯命也不齊其孰為之。乙酉之夏過我湘濱撫我苫塊話言諄諄為我乆留去則不忍。舟〉

〈中之别。有淚如隕。我觀吾兄齒髮未衰。願言愛身。相逢有時凡復一笑。子言甚眞。我健且武。當復南征。側聞還家。有以自娱。釃酒撃鮮。賓筵則〉

〈都。謂當婆娑。畢此晚歲。豈期訃來駭痛曷已。邈在萬里走哭無從。寄此。一觴。酹西南風。祭南康太守四九兄文嗚呼。同祖兄弟今存四人。〉

〈惟兄能文。自于妙齡。意期逺大。以翼吾門僅守一州。才未克伸。豈謂兹朝。乃傳計音驚惶慟哭。痛心原領為位一奠。哀哉此情。嗚呼哀哉。尚享〉


〈又嗚呼哀哉。惟兄早歲秀發而文。秦國之思篤於諸孫。忠獻之愛視子攸均。矧惟伯父實艱實瘽。未究之業。付之吾兄。謂當逺大以翼以承如何〉

